
Minda Pengarang

" Ppusat jagaan
anak bantu
wanita bekerja

etika melancarkan sambutan Hari Wanita
Kebangsaan 2013, di Dewan Merdeka, Pusat
Dagangan Dunia Putra (PWTC) kelmarin, Datuk
Seri Najib Razak mengulangi saranan penu-
buhan pusat jagaan kanak-kanak di tempat
kerja. Saranan ini bukan kali pertama dilon-
tarkan Perdana Menteri tetapi malangnya ia
belum menjadi budaya di Malaysia. Ramai
majikan masih’ tidak menyediakan pusat ja-
gaan kanak-kanak, sekali gus menyukarkan
wanita untuk meneruskan kerjaya selepas ber-
keluarga. Lebih malang apabila banyak ke-
menterian, jabatan dan agensi kerajaan sendiri
yang tidak menyediakan pusat sedemikian me-
nyebabkan dilema kepada kakitangan wanita
yang membentuk 1.4 juta penjawat awam.
Dalam sektor swasta pula, banyak syarikat yang
memberi alasan masalah premis dan tenaga
pekerja mahir untuk menjaga bayi ketika ibu
mereka sedang menjalankan tugas. Kita harap
kerajaan bertegas dalam isu ini kerana pelbagai
helah diberikan boleh menjejaskan sumba-
ngan pekerja wanita yang menjadi nadi peng-
gerak program transformasi. Kerajaan sudah
memperkenalkan langkah pengecualian cukai
dan insentif kepada majikan yang menyedia-
kan pusat jagaan kanak-kanak. Namun alasan
yang diberikan majikan sekadar mencabar usa-
ha memartabatkan wanita sebagai penggerak
penting dalam pelbagai bidang kerjaya.
Penubuhan pusat jagaan kanak-kanak di
tempat kerja boleh menjadi alternatif meng-
gantikan peranan pembantu rumah asing di
Malaysia. Sehingga kini, seramai 104,000 pem-
bantu rumah asing bertugas secara sah di
Malaysia berbanding 320,000 pada 2008. Angka
berkenaan masih tinggi dan memberi kesan
sosial kepada penduduk tempatan. Ramai juga
pasangan yang mengeluh dengan kerenah di-
timbulkan pembantu rumah sehingga men-
jejaskan prestasi kerja mereka, sekali gus mem-
beri kesan sosial kepada masyarakat. Lebih
membimbangkan ada agensi pekerjaan yang
mencadangkan bayaran sehingga RMS8,000 bagi
mendapatkan pembantu rumah yang belum
tentu berkualiti untuk berkhidmat di negara
ini. Kita yakin saranan Perdana Menteri itu
sebahagian-daripada harapan untuk memben-
tuk kecemerlangan masyarakat Malaysia yang
disumbangkan pelbagai sektor pekerjaan. Wa-
nita yang berperanan sebagai ibu dan isteri
tentunya tidak mahu meninggalkan kerjaya
semata-mata untuk menjaga anak di rumah.
Negara akan rugi kehilangan tenaga kerja ber-
potensi apabila wanita menamatkan kerjaya
semata-mata untuk tujuan itu. Kita yakin pusat
penjagaan kanak-kanak di tempat kerja akan
memudahkan mereka memantau pembesaran
anak tanpa menjejaskan tumpuan terhadap
kerjaya.



